
   Тĕкĕр пек хитре вăрманти кӳлĕ,

Мăшăр шурă акăш — кӳлĕ варринче.

Çак ӳкерчĕкпе пит килĕшӳллĕ

Юр юрлать саркайăк чарăш хушшинче.



Çакă илеме мухтать саркайăк,

Юрату çинчен юрлать вăл савăнса.

«Юрату пулсан çеç пурнăç лайăх», —

Тет вăл, акăшсем çине савса пăхса.



Çак юрра илтсе пит хĕпĕртеççĕ

Çĕр-анне парни — тем тĕрлĕ чечексем.

«Эпĕр те сана саватпăр», — теççĕ

Çутă хĕвеле, пуçне тайса вĕсем.



Çӳл тӳпе те кăн-кăвак сăрланнă,

Савăнса вылять кăтра пĕлĕтсемпе.

Кăйкăр та паян пит хавхаланнă,

Савнине чĕнет вĕçмешкĕн хăйĕнпе.



Ват вăрман та питĕ килĕшӳллĕн

Çиле май хуллен çеç хумханать.

Кăмăлĕ йăлт тулнă паян кӳллĕн,

Тĕлĕрме, каçа кĕтсе, вăл тытăнать.

